
Mikudagur 10. juni 2020 ·  Nr. 4510 Sosialurin

VALBLAÐ

Tað stóð ikki á: Glæstriborgir vórðu keyptar og bygdar í Føroyum og í Danmark. Tvær Yviri við Strond. 
Onnur til høvuðssetrið og hin til ”Lebensraum.” Ein við Tinghúsvegin. Ein í Klaksvík. Útibankar á hvørjum 
tanga. Og í Danmark. Alt bankans ognir – við landsstýrinum sum aktørur.

Í urtagarðinum hjá sparikassanum í miðbýnum í Havn kom eitt nýtt búmerki úr gróti, sum ”stendur væl 
í grøna umhvørvinum.” Búmerkið hvarv. Harrin viti hvar. Satt at siga var tað átøkt einum gravsteini. Og so 
standmyndin inni í avgreiðsluni av einum pissandi manni. Eisini hann hvarv – ætlandi pissandi – við ongum 
vatni.

Meðan gullkálvadansurin gekk so lystiliga, varð í januar mð. 2003 Virðisbrævamarknaður Føroya (VMF) 
stovnaður. Hann átti stóran leiklut í tí syndarliga skrædlinum nøkur fá ár seinni. 

Sambært landskassans roknskapum setti Føroya Landsstýri fleiri milliónir sum eginpening í VMF. Tær 
milliónirnar eru ætlandi seinri strikaðar í nevndu landskassaroknskapum sum endaligt tap skattaborgarans.

Í løgtingslóg nr. 103 frá 26.07.1994, § 42 er fyriskipað, at lán ella borgan o.a.m., ið skuldbindur løgting, 
landsstýri ella stovnar undir landinum, kann ikki verða tikið uttan við heimild í løgtingslóg.

Samanlagt eitt sjáldsamt rekviem: deyðsmessa.
Í bókini Eikirøtur lesa vit, at navnframi náttúrufrøðingurin Nicolai Mohr (22/11 1742 – 4/2 1790)   ”varð raktur 

av politikki, sum í dag hevði verið kallaður Berufsverbot.” Hetta var eitt fyribrigdi í Týsklandi, sum fyri hálvari 
øld síðani sýtti ávísum fólki at vera í almennum starvi.

Við stuðli frá ríkisstýrinum gjørdi Nicolai Mohr vísindaligt arbeiði í Føroyum, Íslandi og Grønlandi. 
Í áhugaverdari grein í Varðanum 1924 skrivar M. A. Jacobsen, bókavørður, at Nicolai Mohr fór úr 

Keypmannahavn til Íslands við seglskipinum ”St. David” 24. juni 1780, og at teir sóu land 28. juli. Tað var 
Langanes, og 7. august komu teir til Skagastrandar á Norðurlandinum. Siglingsferðin vardi soleiðis 44 
samdøgur. Um heystið, 21. oktober 1781, sigldi hann úr Djúpavági (á Eysturlandinum) aftur til Danmarkar. 

Hálva øld seinni fór tann tá 12 ára gamli V. U. Hammershaimb og mamma hansara, Armgarð Maria, við 
einum kgl. handilsskipi úr Føroyum til Danmarkar. Hesin sonur hennara skuldi til Danmarkar at studera. 
Skipið kom í áhaldandi storm og ódnarveður og óhapp hendi á einari vág í Noregi. Skipið rak á land og róðr­
ið smildraðist. Ikki fyrr enn 26. februar 1832 [sama árið, Færø Amts Sparekasse varð stovnaður] varð ankrað 
uttan fyri Keypmannahavn. Hendan ferðin vardi 126 samdøgur – ella 82 samdøgur fleiri enn ferðin hjá Nicolai 
Mohr úr Danmark til Íslands.

Hvussu bókin Eikirøtur kann koma til ta niðurstøðu, at Nicolaj Mohr kundi verið raktur av Berufsverbot 
(arbeiðsbanni) av politiskum orsøkum, er ikki lætt at skilja hjá vanligum fólki.

Nicolaj Mohr og 4 ár yngri vinmaður og granni og lestrarfelagi Jens Chr. Svabo (1746-1824) settu djúp spor 
í mentanarheimin úti og heima. Tað eru teirra rúgvismiklu orðasøvn og vísindaligu avrik prógv um. Báðir 
høvdu teir, kanska sum teir fyrstu føroyingarnir, náttúrufrøðiliga útbúgving. Teir búðu á ”Regensen,” meðan 
teir lósu við lærda háskúlan í Keypmannahavn. Fingu styrk frá Havnar latínskúla og frá kgl. handilsnevndini.

Nicolaj Mohr doyði 1790 í Danmark, 48 ára gamal, av nýrasjúku (stensygdom), sum hann fekk, meðan hann 
arbeiddi í Íslandi. Tann drúgva siglingsferðin og arbeiðið í Íslandi og Grønlandi var kanska í so strævið?

At flogvitið Svabo ongantíð í sínum langa lívi fekk eina fíggjarliga trygga tilveru, og tessvegna livdi og doyði 
í fátækradømi í Havn, er ein sorgarleikur so føroyskur sum nakar: embætisfólk við stórum valdi áttu kanska 
teirra leiklut, sum Eikirøtur vísir á?

Sama hvat. Eikirøtur – kanska mest áhugaverda bók í Føroyum í mong ár – er prýðilig við nógvum góðum 
frásagnum og áhugaverdum myndum, men tað er óheppið, at nøvn og árstøl eru skeivt skrivað. Eitt nú (upp 
á gjøt): Sambært ættartalvuni eigur navnið á kongs- og óðalsbóndanum í Hoyvík at skrivast Mouritz Mohr 
og ikki Móris Mohr, og navnið Nicolai Mohr eigur ikki at verða skrivað Nikolai. Nicolai Mohr varð føddur 1742 
og ikki 1745. Oyggin Man er stavað Mon.

Bókin Eikirøtur er áhugavert søguligt skjal. Tragikomiska og fløkjasliga tíðarskeiðið 2000-2007 hjá 
Sparikassanum er so væl lýst (bókin endar 2007), at allar frásagnir um tann tápuliga Ebberød Bank blikna.

Stutt eftir at Ekirøtur varð borin ókeypis í hvørt heim í Føroyum, slitnaði ringurin um tann lystiliga 
gullkálvadansin undir Skansanum, á Skarvhellu við Válgaravík Yviri við Strond. Alt gullið var horvið og væl 
goymt í øðrum lummum. Partabrøv Eikgrunsins, milliardaupphædd nú við ongum virði, kundu makulerast 
– eisini tey, ið Føroya landsstýri [uttan løgtingsins loyvi?] hevði keypt.  

 ***

Tá ið løgtingsvalið 1998 hevði verið, og nýggj politisk samgonga fór til verka, vórðu beinanvegin tiltøk 
framd, til tess at skerja ríkiskassans fígging av lógarbundna parti av rakstrar- og íløguútreiðslunum hjá okk­
ara heilsuverki og skúlaverki v.m.

Hesi tiltøk vórðu sett í gildi 1. januar 2002 soleiðis, at blokkurin úr ríkiskassanum varð bundin niður sum 
seyður í rætt, meðan skúlaverkið varð yvirtikið. Hetta innibar, at um løgtingið ikki beinanvegin við nýggjum 
inntøkulógum játtaði aðra fígging til sjúkrahúsverkið, fór armóð at órógva verkið í ólukkumáta. Hetta óskilið 
við at steingja fyri fíggingini í 17 ár, uttan at útvega aðrar inntøkulógir til heilsuverkið, hevur havt álvarsligar 
avleiðingar fyri sjúkrahúsverkið.  

Um nú heilsuverkið alt í einum varð stongt fyri allari ríkiskassafígging, uttan at onnur fígging varð funnin 
í staðin, er eingin ivi um, at okkara sjúkrahúsverk varð stongt og afturlatið av armóðs orsøkum. 

Ella um løgreglu- og dómsvaldið varð yvirtikið, sum tað so sannførandi ljóðaði ein góðveðursdag á  
fólkafundi úti á Skansanum: Heldur ein føroying, ið dømir skeivt, enn ein dana, ið dømir beint.

Ella um landskassin einsamallur ikki maktar at rinda meira enn helvtina av almennu pensiónunum?
Tá ið ný- og umbyggingarnar á sjúkrahúsunum fóru fram 1960-80’unum í Havn, Klaksvík og á Tvøroyri, 

varð helvtarbýtið millum landskassan og ríkiskassan væl skipað við støði í lógum og viðtøkum og vanligum 
viti og skili øllum byggiútreiðslunum viðvíkjandi: Landskassin og ríkiskassin rindaðu hvør sína helvt. Nakað 
av partinum hjá landskassanum varð fíggjaður við lánum í Føroyum og úr ríkiskassanum.

Ein útbygging av Landssjúkrahúsinum, sum byrjaði í 2000 og vardi í eini 10 ár, kostaði meira enn 400 
milliónir. Mundi ríkiskassin rinda helvtarbýtið av hesum byggikostnaði?  

Í revsilógini er tilskilað, hvussu heimildarsvik (mandatsvig) kann verða revsað.
Uttan mun til, hvussu nógvar milliónir ella milliardir løgtingið játtar til okkara sjúkra- og heilsuverk: Er 

stongsul settur fyri sjálvari fíggingini, og løgtingið ikki viðtekur nýggjar inntøkulógir í staðin fyri helvtar­
býtið hjá ríkiskassanum, sum nú hevur verið bundið niður í 17 ár, so er tað orsøkin til, at peninganeyð valdar 
í sjúkrahúsverkinum.

framhald
 

                                                                 ***

– Mest átrokandi 
fyri ferðavinnuna 
er at fáa nýggjar 
og greiðari reglur 
fyri gongd í haga, 
men tað er eins 
týdningarmikið, 
at vit fáa nýggja 
náttúruvernd­
arlóggávu og 
lendislóggávu, ið 
gevur okkum betri 
amboð at verja 
náttúru og djóralív, 
og sum ásetir, 
hvat virksemi og 
hvat byggjarí er 
loyvt í náttúr­
uni, sigur Jóan 
Pauli Helgason í 
tíðargreini í dag 

Mykines er ein av okkara náttúr­
uperlum. Tá ið fólk koma til Før­
oyar, stendur Mykines oftast ov­
ast á listanum yvir støð, sum tey 
bara mugu vitja. Og tað er ikki av 
ongum. Serliga er tað ríka fugla­
lívið í oynni, ið hevur givið vest­
astu oyggj okkara hesa serstøðu. 
Og tað er eisini hetta, sum hevur 
gjørt, at Mykines er útnevnd 
sum Ramsar-øki. Tað, at vit sum 
land hava tikið undir við Rams­
ar-sáttmálanum og útnevnt trý 
Ramsar øki, merkir í stuttum, 
at vit hava bundið okkum til at 
verja hetta økið og at seta í verk 
tiltøk, ið kunnu tryggja, at økini 
verða umsitin á burðardyggan 
hátt.  

At altsamt fleiri ferðafólk 
fara til Mykinesar er vorðin ein 
avbjóðing, serliga fyri gongdina 
ígjøgnum lundalandið. Hvørt 
ár ganga túsundtals ferðafólk 
meiri ella minni óskipað gjøgn­
um Lamba, størsta lundalandið 
í Føroyum, í bútíðini hjá lund­
anum. Øllum er greitt, at hetta 
er til bága fyri fugl og lendi, ið 
týðiliga eru ávirkað av nógvu 
gongdini. Kanningar hjá fugla­
frøðingum vísa m.a., at tað eru 
færri lundaholur við pisum, tess 
nærri tú ert gøtuni, og at tað ser­

liga er sildberin, grundarlagið 
undir sjálvum lundastovninum, 
ið verður illa órógvaður. 

Tilgongdin higartil
Í nógv ár hevur tað verið skilligt, 
at neyðugt er at seta tiltøk í verk, 
ið skipa ferðavinnuna í Mykinesi 

betur. Tá ið menningardeildin á 
Visit Faroe Islands fór til verka 
fyri tveimum árum síðan, lá 
Mykines tí frammarlaga í huga. 
Menningardeildin hevur verið 
á nógvum Ramsar fundum og 
havt tætt samskifti við náttúr­
umyndugleikar, jarðareigarar, 
kommunu, fuglafrøðingar og 
ferðavinnuna um, hvussu tað 
kann gerast. Harumframt hava 
vit gjørt skelti o.a., sum eggja til 
rættan atburð og vísa á gongu­
leiðir í Mykinesi. Saman við 
kommununi hava vit eisini stað­
ið fyri arbeiðinum at gera nýtt 
útsýnisstað í Mykinesi. 

Menningardeildin hevur tó 
ongar formligar heimildir at 
gera av, hvussu viðurskiftini 
skulu skipast. Tað eru jarðareig­
arar, ið gera av, hvussu gongdin 
uttan fyri bøgarðarnar verður 

løgd til rættis, tað er SSL og priv­
atir veitarar, ið gera av, hvørjar 
treytir skulu vera fyri siglingina 
til Mykinesar, og tað er komm­
unan, ið ger av, hvørjar íløgur 
verða gjørdar í undirstøðukerv­
ið innan fyri kommunumark. 
Menningardeildin hevur átikið 
sær arbeiðið at samskipa og gera 
tilmæli til tiltøk, ið kunnu skipa 
ferðavinnuna betur, at eggja 
pørtunum at gera tað rætta og at 
stuðla úrvaldum átøkum fíggjar­
liga. Og tað hava vit gjørt. 

Tá ið jarðareigar í 2017 tóku 
stig til grannastevnu við tí enda­
máli at skipa ferðsluna uttan fyri 
bøgarðarnar betur bæði fyri at 
verja náttúru og fugl, men eisini 
fyri at fáa inntøkur frá vaksandi 
ferðavinnu til viðlíkahald o.a., 
hildu vit øll, at hetta var eitt stig 
á rættari leið, sum sjálvsagt mátti 
sleppa at standa sína roynd. 
Vit hava nú fjórða summarið, 
eftir at grannastevnusamtykt­
in í Mykinesi varð sett í gildi, 
og kunnu staðfesta, at einastu 
ásetingarnar í samtyktini, sum 
eigararnir hava fylgt, er kravið 
um gjald. Ásetingarnar í sam­
tyktini um avmarkingar, ferða­
leiðara o.a. eru ongantíð settar í 
verk. 

Tað góða í samskiftinum við 
partarnar, ið hava verið umboð­
aðir í Ramsar-høpi, t.e. jarðar­
eigarar, kommuna, umhvørvis­
myndugleikar og fuglafrøðingar, 
hevur verið, at mestsum allir 
partar hóast alt hava verið 
samdir um, at neyðugt er at seta 
í verk avmarkandi tiltøk, ið gera, 
at farið verður væl um lendið 
og sum verja lundan betur. Eg 
haldi eisini, at greiða fatanin á 
Ramsar-fundunum hevur verið, 
at partarnir hava verið samdir 
um, at ikki var ráðiligt at halda 
fram við arbeiðinum at gera 
trappur í Lamba, eftir at nøkur 
trin vóru gjørd í 2016. 

Tilmæli um náttúruvernd, 
fuglavernd og ferðavinnu
Á sumri 2019 bjóðaði menning­
ardeildin amerikanskum ser­
frøðingi í burðardyggari lendis­
umsiting til Føroya serliga fyri 
at kanna umstøðurnar í Myk­
inesi og heilt uttanveltað at 
meta um, hvat ið eigur at vera 
gjørt. Við støði í hesum meting­
um, savnaðu vit viðkomandi 
serkunnleika og avvarðandi 
myndugleikar við tí endamáli 
at gera eitt felags fakligt tilmæli 
um, hvørji tiltøk kunnu verða 
sett í verk, sum hava náttúru­
vernd, djóravernd og ferðavinnu 

fyri eyga. Hesi tilmæli vóru fyrst 
viðgjørd á fundi í Mykinesi og 
síðani løgd fram á almennum 
fundi í Sørvági 7. februar í ár. 

Eitt av høvuðstilmælunum 
frá bólkinum, ið fevnir um Hav­
stovuna, Tjóðsavnið, Umhvørv­
isstovuna, Sørvágs Kommunu, 
Visit Vágar og Visit Faroe Islands, 
er, at verandi leið gjøgnum 
búøkið hjá lundanum eigur at 
vera stongd fyri allari vanligari 
gongd í bútíðini. Mælt verð­
ur til, at Lamba verður skipað 
sum serligt verndarøki sam­
bært lóg um náttúrufriðing, og 

at kanningar verða settar í verk, 
sum kunnu staðfesta neyvari, 
hvussu gongdin í hesum við­
brekna øki kann verða skipað, 
og hvussu ein gøta oman ímóti 
brúnni til Hólman kann verða 
gjørd, so hon ikki órógvar lund­
an. 

Í tilmælinum eru eisini fleiri 
uppskot, ið vísa á, hvussu ferða­
vinnan kann verða betur skipað, 
hvørjar aðrar gonguleiðir eru 
betri at nýta, hvussu kunningin 
kann betrast og í heila tikið, 
hvussu ein burðardyggari ferða­
vinna í Mykinesi kundi sæð út. 

Vit halda ikki, at ferðavinnu­
møguleikarnir í Mykinesi versna 
við at avmarka ella steðga 
gongdini gjøgnum lundalandið. 
Tvørturímóti høvdu verndar­
tiltøk víst í verki, at ferðafólkini 
nú vitja eitt stað, har virðingin 
fyri fuglalívinum og øðrum nátt­
úrugivnum ríkidømi er í hásæti, 
og har hetta ríkidømið verður 
umsitið burðardygt. Og tað ber 
væl til framhaldandi at taka 
gjald fyri at vitja slíkt stað. Tað 
er í veruleikanum óhoyrt fyri 
eitt modernað samfelag, at tað 
ber til hjá ferðafólki at ganga 
mitt ígjøgnum fuglalond, tá tað 
er greitt, at hetta hevur stórar av­
leiðingar fyri trivnaðin hjá fugl­
inum. 

Ferðafólk fara framvegis 
at vilja sleppa til Mykinesar, 
tí sannleikin er tann, at tey 
allarflestu ferðafólkini longu 
eru hugfangað, tá ið tey eftir ein 
sera vakran siglitúr stíga á land 
og verða heilsað vælkomin av 
øllum ritunum við bryggjuna í 
Mykinesi. Tá tey so eisini kunnu 
ganga túrin fram við eggini 
út á Rógvuna, beint fram við 
ótalligum lundum og við góðum 
útsýni til súluna á Hólmanum, so 
hava øll fingið tað, tey eru komin 
eftir. Ongin væntar at fáa loyvi 
at kunna ganga beint ígjøgnum 
meginbúøkið hjá lundanum, tað 

Tíðargreinin verður skrivað av skiftandi 
fólkum, sum ikki dagliga eru knýtt at blaðnum. 
Evnini eru ymisk, men viðgera øll okkurt evni, 
sum er viðkomandi fyri tíðina júst nú.

Ferðavinnan í Mykinesi

Tað vísir 
seg ofta, at 
fólk heldur 
velja at 
smekka til 
og gera bara 
okkurt heldur 
enn at gera 
tað rætta

Tað er í 
veruleikanum 
óhoyrt fyri 
eitt modernað 
samfelag, at 
tað ber til hjá 
ferðafólki at 
ganga mitt 
ígjøgnum 
fuglalond


